
Сув табиий ресурс сифатида муҳофаза объекти ҳисобланади. Республикамизда сувга 

доир муносабатлар “Сув ва сувдан фойдаланиш тўғрисида”[1] ги қонун билан тартибга 

солинади. Сувни муҳофаза қилиш масалалари кўп жиҳатдан сувдан фойдаланиш 

жараёнлари билан чамбарчас боғлиқ. Қонунчилигимизда табиатни муҳофаза қилиш 

мақсадларидан бири сифатида инсон саломатлиги учун табиатдан оқилона ва уни 

ишдан чиқармайдиган қилиб фойдаланиш кўрсатилган.[2] Сувларни муҳофаза қилиш 

тадбирларини бажарилиши сувдан фойдаланувчилар ва сув истеъмолчиларнинг 

мажбурияти ҳисобланади. Шу маънода сув истеъмоли ва сувдан фойдаланиш, сув 

истеъмолчиси ва сувдан фойдаланувчи тушунчалари илмий-ҳуқуқий ва амалий аҳамият 

касб этади.  

 “Сув ва сувдан фойдаланиш тўғрисида”ги қонуннинг 21-моддасида ушбу 

тушунчаларга қуйидагича таъриф берилган: сувдан фойдаланиш — юридик ва 

жисмоний шахслар томонидан сув ресурсларини сув объектидан олмаган ҳолда улардан 

ўз эҳтиёжлари учун фойдаланиш, сув истеъмоли (сувни истеъмол қилиш) — юридик 

ва жисмоний шахслар томонидан ўз эҳтиёжларини қондириш учун сув ресурсларидан 

уларни сув объектидан белгиланган тартибда олган ҳолда фойдаланиш. Ўз навбатида 

қонунчилик субъектларни сувдан фойдаланувчи ва сув истеъмолчисига ажратмоқда. 

Юқорида келтириб ўтилган моддага мувофиқ сув истеъмолчиси — ўз 

эҳтиёжларини қондириш учун сув объектидан сув ресурсларини белгиланган тартибда 

олувчи юридик ёки жисмоний шахс, сувдан фойдаланувчи — сув ресурсларини сув 

объектидан олмаган ҳолда улардан ўз эҳтиёжлари учун фойдаланувчи юридик ёки 

жисмоний шахс ҳисобланади.  

Сувдан фойдаланиш ва сув истеъмоли, сувдан фойдаланувчи, сув 

истеъмолчиси тушунчаларига берилган таърифдан англашилади-ки, қонунчи 

субъектларни сувга таъсир этиш хусусиятидан келиб чиқиб, яъни сув ресурсларини сув 

объектидан олмаган ва сув ресурсларини сув объектидан белгиланган тартибда 

ажратиб олган ҳолда фойдаланишини эътиборга олиб сувдан фойдаланиш ва сув 

истеъмолини фарқламоқда. Ўз ўрнида ҳақли савол туғилади. Сувдан фойдаланиш 

ва сув истеъмоли тушунчаларини сувга таъсир этиш хусусиятидан келиб чиқиб 

ажратилиши қандай ҳуқуқий ва амалий аҳамият касб этади? Сув қонунчилигини 

ўрганиш орқали саволимизга жавоб топишга харакат қиламиз. 

 “Сув ва сувдан фойдаланиш тўғрисида”ги қонуннинг 18-моддасига мувофиқ сув 

хўжалигининг фойдаланувчи ташкилотлари, сув истеъмолчилари уюшмалари, 

коммунал-маиший соҳа, гидроэнергетика корхоналари, бошқа корхоналар, муассасалар, 

ташкилотлар, Ўзбекистон Республикаси фуқаролари, бошқа давлатларнинг фуқаролари 

ҳамда фуқаролиги бўлмаган шахслар сувдан фойдаланувчилар бўлиши мумкин. Сув 

объектлари сувдан фойдаланувчиларга сув истеъмолчиларининг қишлоқ хўжалиги, 

ичимлик, даволаш ва маиший эҳтиёжларини, аҳолининг курорт, рекреация ва ўзга 

эҳтиёжларини, саноат, энергетика, транспорт, балиқчилик хўжалиги ҳамда бошқа 

давлат ёки жамоат эҳтиёжларини қондириш учун қонунчиликда назарда тутилган 

талаблар ва шартларга риоя қилинган ҳолда фойдаланишга берилиши қонуннинг 21-

моддасида ва Вазирлар Маҳкамасининг 2013 йил 19 мартдаги 82-сон қарори билан 

тасдиқланган “Ўзбекистон Республикасида сувдан фойдаланиш ва сув истеъмоли 

тартиби тўғрисида”[3] ги низомнинг 14-бандида белгиланган. Бу қоидалар сувдан 

фойдаланувчилар сув истеъмолчиларига сув етказиб бериш хизматини кўрсатувчи 

субъектлар деган хулосага келишимиз учун асос бўлади. Бу фикримизни мустаҳкамлаш 

учун қонуннинг 181 ва 182-моддаларига ва Вазирлар Маҳкамасининг 2019 йил 11 

декабрдаги “Сув истеъмолчилари уюшмалари фаолиятини такомиллаштириш чора-

тадбирлари тўғрисида”[4] ги 982-сон қарорига мурожаат қиламиз. Ушбу моддалар ва 

982-сон қарори мазмунидан сувдан фойдаланувчи бўлган сув истеъмолчилари 

уюшмалари фермер хўжаликлари, юридик шахс ташкил этган ҳолдаги деҳқон 

хўжаликлари, фуқароларнинг ўзини ўзи бошқариш органларига, кластер 

ташкилотларига ва бошқа сув истеъмолчиларига шартнома асосида сув етказиб бериш 

хизматини кўрсатиши англашилади. Демак, бири хизмат кўрсатувчи, иккинчиси 

истеъмолчи бўлган сувдан фойдаланувчиларнинг ҳуқуқий ҳолатида фарқловчи 

жиҳатлари бўлиши лозим.  

“Сув ва сувдан фойдаланиш тўғрисида”ги қонуннинг 21-моддасида сув объектидан 

сув олиш усулига, сувларнинг ва сув объектларининг ҳолатига таъсир этилишига қараб 

сувдан фойдаланиш сувдан умумий ва махсус фойдаланишга бўлиниши белгиланган. 

Ушбу моддадаги “сув объектидан сув олиш усулига” жумласи назаримизда сувдан 

фойдаланиш ва сувдан фойдаланувчи тушунчаларига берилган таърифга зид 

қўлланилган. Чунки, қонунда сувдан фойдаланиш сув ресурсларини “сув объектидан 

олмаган ҳолда” амалга оширилиши кўрсатилган. Бу ҳолат “Ўзбекистон Республикасида 

сувдан фойдаланиш ва сув истеъмоли тартиби тўғрисида”ги низомда “Сув олиш 

лимитлари сув хўжалиги органлари томонидан сув манбалари (дарёлар, коллектор-

дренаж сувлари, шунингдек бошқа ер усти сувлари) бўйича, ҳавза ирригация тизимлари, 

магистрал каналлар (тизимлар), ирригация тизимлари, иқтисодиёт тармоқлари, 

ҳудудлар, сувдан фойдаланувчилар ва сув истеъмолчилари бўйича” белгиланиши, 

Вазирлар Маҳкамасининг 2021 йил 3 апрелдаги 174-сон қарори билан “Сувдан 

фойдаланиш ва сув истеъмолида сув ресурсларининг ҳисоби ва ҳисоботини ҳамда 

мониторингини юритиш тартиби тўғрисида”[5] низомда “Сувдан фойдаланувчилар ва 

сув истеъмолчиларининг сув олиш жойлари белгиланган тартибда сувни бошқариш 

(дарвоза ёки сувни очиш ва ёпишни таъминловчи бошқа қурилма) ва ҳисобга олиш 

(гидропост, «онлайн» режимда ишлайдиган рақамли қурилма) воситалари билан 

жиҳозланган бўлиши” лозимлиги ҳақидаги қоидаларни белгиланишида ҳам 

кузатилади. Қонунчиликдаги сувдан фойдаланувчиларнинг “сув олиш” йўли билан 

сувдан фойдаланишини кўрсатилиши назаримизда “Сув ва сувдан фойдаланиш 

тўғрисида”ги қонуннинг 21-моддасида сувдан фойдаланиш ва сувдан фойдаланувчи 

тушунчаларига берилган юридик таърифни амалий аҳамияти йўқлигини кўрсатади. 

Қонунда сувдан фойдаланиш ва сувдан фойдаланувчи тушунчаларига уларнинг амалий 

ифодасини ёритувчи юридик таъриф бериш мақсадга мувофиқ. 

Шунингдек, қонунчиликда сувдан фойдаланиш умумий ва махсус фойдаланишга 

бўлиниши ва уларнинг рўйхати Ўзбекистон Республикаси Сув хўжалиги вазирлиги, 

Ўзбекистон Республикаси Соғлиқни сақлаш вазирлиги, Ўзбекистон Республикаси 

Экология ва атроф-муҳитни муҳофаза қилиш давлат қўмитаси, Ўзбекистон 

Республикаси Давлат геология ва минерал ресурслар қўмитаси томонидан 

белгиланиши кўрсатилган. Бироқ, ҳозирча рўйхат ишлаб чиқилгани йўқ. Вазирлар 

Маҳкамасининг 2018 йил 31 мартдаги 255-сон қарори билан тасдиқланган “Сувдан 

махсус фойдаланиш ёки сувни махсус истеъмол қилишга рухсатнома бериш бўйича 

давлат хизматлари кўрсатишнинг Маъмурий регламенти”[6] да баён этилган сувдан 

махсус фойдаланишга рухсатнома олиш жараёнлари билан танишган шахс ирригация 

тизимлари ҳавза бошқармалари, сув омборлари (гидроузеллар)дан фойдаланиш 

бошқармалари, ирригация тизими бошқармалари, туманлар ирригация бўлимлари, 

насос станциялари ва энергетика бошқармалари, мелиоратив экспедициялар ва сув 

истеъмолчилари уюшмалари сувдан махсус фойдаланувчи субъектлар эканлигини 

тушуниб олиши мумкин. Ушбу Маъмурий регламентга илова қилинган “Саноат, 

коммунал, транспорт ва бошқа ноқишлоқ хўжалиги мақсадларида сув объектларидан 

фойдаланувчи юридик ва жисмоний шахслар томонидан сувдан махсус фойдаланиш ёки 

сувни махсус истеъмол қилишга рухсатнома олиш учун тақдим этиладиган ҳужжатлар 

рўйхати”да кўрсатилган субъектларни қайси бирлари сувдан махсус фойдаланувчи, 

қайсилари сувни махсус истеъмол қилувчи эканлигини аниқлашни имкони йўқ. Бу эса 

қонунчиликда сувдан умумий ва махсус фойдаланиш турлари рўйхатини ишлаб чиқиш 

заруриятини кўрсатади. 

Сув истеъмоли мақсадли фойдаланилишига кўра ичимлик, коммунал-маиший, 

даволаш, курорт, рекреация, балиқчилик хўжалиги, саноат, энергетика, қишлоқ 

хўжалиги сув истеъмолига ва бошқа турларга бўлинади (Қонуннинг 211-моддаси). 

Қонунчи сув истеъмоли сув объектидан олинадиган сувнинг миқдорига қараб умумий 

ва махсус сув истеъмолига бўлинишини белгиласа-да, бу миқдор умумий сув истеъмоли 

учун қанча, махсус сув истеъмоли учун қанча бўлиши лозимлигини кўрсатмайди. Фақат, 

“Ўзбекистон Республикасида сувдан фойдаланиш ва сув истеъмоли тартиби 

тўғрисида”ги низомнинг 9-бандида юридик ва жисмоний шахслар томонидан бир 

суткада 5 куб метргача ҳажмда ер ости сувларини якка тартибда олиш умумий сув 

истеъмолига кириши белгиланган.  

“Сувдан фойдаланиш ва сув истеъмолида сув ресурсларининг ҳисоби ва 

ҳисоботини ҳамда мониторингини юритиш тартиби тўғрисида” низом сувдан 

фойдаланиш ва сув истеъмолида сув ресурсларининг ҳисобини юритиш тартибини 

белгиласа-да, бу низом ҳам сув истеъмолида умумий ва махсус сув истеъмоли 

миқдорини белгиламайди. Балки, “Сув етказиб бериш сув истеъмолчисининг сув 

истеъмолига тайёрлигини эътиборга олган ҳолда сув истеъмоли режасига асосан 

ажратилган сув олиш лимити доирасида амалга” оширилишини маълум қилади. 

“Ўзбекистон Республикасида сувдан фойдаланиш ва сув истеъмоли тартиби 

тўғрисида”ги низомда ҳам “Ўзбекистон Республикаси ҳудудида сув олиш лимитлари 

бунинг учун ваколатли бўлган ташкилотлар томонидан белгиланади ҳамда барча 

сувдан фойдаланувчилар ва сув истеъмолчилари учун мажбурий” ҳисобланиши 

белгиланган. Қонун ости хужжатларидаги ушбу қоидалар бизга “Сув ва сувдан 

фойдаланиш тўғрисида”ги қонуннинг 211-моддасининг биринчи қисмидаги “Сув 

объектидан олинадиган сувнинг миқдорига қараб сув истеъмоли умумий ва махсус сув 

истеъмолига бўлинади” жумласи амалий аҳамият касб этмаслиги сабабли чиқариб 

ташлаш лозим деган фикрни билдиришимиз учун асос ҳисобланади.  

Қонуннинг 21-моддасини ўнинчи хат бошисидаги “Оқова сувларни оқизиш учун 

сув объектларидан фойдаланишга қонунчиликда назарда тутилган ҳолларда ҳамда 

махсус талаблар ва шартларга риоя қилинган тақдирдагина йўл қўйилиши мумкин” 

деган қоидани баён этилиши бизни сув истеъмоли хусусидаги фикрларимизни давом 

эттиришга ундайди. Бунинг учун оқинди сув қачон ҳосил бўлади?,-деган саволга жавоб 

беришга уриниб кўрамиз. Албатта, оқинди сув ҳосил бўлиши учун тоза сув сув 

объектидан олиниши ва маълум мақсадлар учун ишлатилиши, яъни истемол қилиниши, 

истеъмолдан қайтган сув оқинди сув сифатида сув объектларига оқизилиши лозим 

бўлади. Кўриниб турибдики, бу жараён сув истеъмолига хос. Қонунчиликдаги бу ҳолат 

бизга сув истеъмолини қуйидаги турлари мавжуд деган фикрни беради: сув истеъмоли 

(сувни истеъмол қилиш) — сув объектларига сув қайтарилиши шарти билан юридик 

ва жисмоний шахслар томонидан ўз эҳтиёжларини қондириш учун сув ресурсларидан 

уларни сув объектидан белгиланган тартибда ажратиб олган ҳолда фойдаланиши ёки 

юридик ва жисмоний шахслар томонидан сув объектларига сув қайтармасдан ўз 

эҳтиёжларини қондириш учун сув ресурсларидан уларни сув объектидан белгиланган 

тартибда ажратиб олган ҳолда фойдаланиши.  

Сувдан фойдаланиш ва сув истеъмоли, сувдан фойдаланувчи ва сув истеъмолчиси 

тушунчаларининг ҳуқуқий ва амалий аҳамиятини ўрганиш натижасида қуйидаги 

хулосаларга келдик: 

1. “Сув ва сувдан фойдаланиш тўғрисида”ги қонуннинг 21-моддасида берилган 

сувдан фойдаланиш ва сувдан фойдаланувчи тушунчаларини қуйидагича баён этиш 

мақсадга мувофиқ: 

сувдан фойдаланиш — сув истеъмолчиларининг қишлоқ хўжалиги, ичимлик, 

даволаш ва маиший эҳтиёжларини, аҳолининг курорт, рекреация ва ўзга эҳтиёжларини, 

саноат, энергетика, транспорт, балиқчилик хўжалиги ҳамда бошқа давлат ёки жамоат 

эҳтиёжларини қондириш учун қонунчиликда назарда тутилган талаблар ва шартларга 

риоя қилинган ҳолда сув етказиб бериш; 

сувдан фойдаланувчи — сув истеъмолчиларига сув етказиб бериш хизматини 

кўрсатувчи субъектлар. 

2. “Сув ва сувдан фойдаланиш тўғрисида”ги қонуннинг 21-моддасида берилган сув 

истеъмоли тушунчасини қуйидаги тахрирда тавсия этамиз: 

сув истеъмоли (сувни истеъмол қилиш) — сув объектларига сув қайтарилиши 

шарти билан юридик ва жисмоний шахслар томонидан ўз эҳтиёжларини қондириш учун 

сув ресурсларидан уларни сув объектидан белгиланган тартибда ажратиб олган ҳолда 

фойдаланиши ёки юридик ва жисмоний шахслар томонидан сув объектларига сув 

қайтармасдан ўз эҳтиёжларини қондириш учун сув ресурсларидан уларни сув 

объектидан белгиланган тартибда ажратиб олган ҳолда фойдаланиши. 

3. “Сув ва сувдан фойдаланиш тўғрисида”ги қонуннинг 21-моддасида белгиланган 

сувдан умумий ва махсус фойдаланиш турлари рўйхати Ўзбекистон Республикаси Сув 

хўжалиги вазирлиги, Ўзбекистон Республикаси Соғлиқни сақлаш вазирлиги, 

Ўзбекистон Республикаси Экология ва атроф-муҳитни муҳофаза қилиш давлат 

қўмитаси, Ўзбекистон Республикаси Давлат геология ва минерал ресурслар қўмитаси 

томонидан ишлаб чиқилиши мақсадга мувофиқ. 

4.“Сув ва сувдан фойдаланиш тўғрисида”ги қонуннинг 211-моддасининг биринчи 

қисмидаги “Сув объектидан олинадиган сувнинг миқдорига қараб сув истеъмоли 

умумий ва махсус сув истеъмолига бўлинади” жумласи амалий аҳамият касб этмаслиги 

сабабли чиқариб ташлаш таклиф этилмоқда. 

